
                                                                                              Ciorclán Uimh. 0021/2022 

 

    

Chuig: Údaráis Bhainistíochta na nIar-Bhunscoileanna aitheanta: Meánscoileanna, 
Pobalscoileanna agus Scoileanna Cuimsitheacha, agus Príomhoifigigh 
Feidhmiúcháin na mBord Oideachais agus Oiliúna 
 
Leithdháileadh do Theagasc Oideachais Speisialta 2022/23 
 

1. Achoimre ar an gCiorclán 

Is iad seo a leanas na príomhphointí atá le tabhairt faoi deara maidir le Leithdháileadh 
Múinteoirí Oideachais Speisialta (MOS) do ranganna príomhshrutha don scoilbhliain 
2022/23: 

 

 

  Déantar leithdháiltí Múinteoirí Oideachais Speisialta chun freastal ar na riachtanais 
teagaisc atá ag scoláirí a bhfuil riachtanais speisialta oideachais acu agus atá 
rollaithe i ranganna príomhshrutha i mbunscoileanna agus in iar-bhunscoileanna.  

  Tugadh isteach samhail Leithdháilte MOS in 2017 agus rinneadh í a uasdátú in 
2019.  Tá sé mar chuspóir ag an tsamhail líon iomlán na bpost MOS a 
leithdháileadh ar bhonn phróifíl oideachais gach scoile.  Nuair a dhéantar próifílí 
scoile a uasdátú, déantar poist MOS a athdháileadh idir scoileanna ag teacht leis 
an bpróifíl uasdátaithe agus mar thoradh air sin d’fhéadfaí leithdháiltí scoileanna a 
leasú.  I dtaca leis sin, tá an Roinn tiomanta do chur chuige céimnithe agus 
grádaithe maidir le coigeartuithe síos/suas a dhéanamh ar leithdháiltí MOS agus 
sinn ag dul ar aghaidh i dtreo fheidhmiú iomlán na samhla. 

  Tháinig samhail leithdháilte MOS in ionad cur chuige a bhí faoi threoir diagnóise i 
dtaca le ham teagaisc breise a leithdháileadh ar dhaltaí a bhfuil riachtanais 
speisialta oideachais acu agus is modh níos trédhearcaí agus níos cothroime é 
chun acmhainní teagaisc a leithdháileadh ar scoileanna.   

 Cuireadh 620 post nua MOS ar fáil i gCáinaisnéis 2022 le leithdháileadh ar 
bhunscoileanna agus ar iar-bhunscoileanna in 2022/23.  Mar thoradh air sin, beidh 
14,385 MOS san iomlán sa chóras.  

 Tá an 620 post á leithdháileadh mar seo a leanas: Tá 100 á n-úsáid chun freastal ar 
riachtanais scoileanna nua agus scoileanna atá ag forbairt; úsáidfear 120 chun 
freastal ar an toradh atá tuartha do na hAthbhreithnithe ar Riachtanais 
Eisceachtúla a rinne an NCSE le linn na bliana; agus déanfar an 400 post atá fanta 
a dháileadh go comhréireach ar fud na scoileanna sin a bhfuil gá le leithdháileadh 
breise á thaispeáint acu faoi shamhail Leithdháilte MOS. 

  Rinneadh próifílí scoile a uasdátú chun na sonraí is déanaí atá ar fáil, lena n-áirítear 
rolluithe, a chur san áireamh.   

 Faoi mar a tharla in 2019, gheobhaidh scoileanna leithdháileadh MOS a bheidh 
athraithe bunaithe ar Phróifíl Oideachais uasdátaithe gach scoile. Do scoilbhliain 

2022/23, tá uasteorainn 20% á cur ar méaduithe/laghduithe ar leithdháiltí faoi mar 
a tharla in 2019. Ciallaíonn sé sin go bhfaighidh formhór na scoileanna (66%) 
leithdháileadh nach bhfuil aon athrú air nó leithdháileadh níos mó.  Tá an cur 
chuige sin ag teacht le tiomantas na Roinne do chur chuige grádaithe.   

    Déantar na leithdháiltí faoi shamhail MOS de réir phrionsabail na cothroime agus 
na córa, rud a chinntíonn go bhfaigheann na scoileanna a bhfuil an leibhéal 
riachtanais is mó acu na hacmhainní is mó.    

 Beidh na leithdháiltí i bhfeidhm ó mhí Mheán Fómhair 2022 ar aghaidh agus fanfaidh 
siad i bhfeidhm ar feadh dhá bhliain. 

 Leagtar amach sa Chiorclán seo roinnt mionsonraí maidir le huasdátú próifílí 
scoile. (Cuid 6) 

 Tabharfar fógra do scoileanna faoi na mionsonraí a bhaineann le haon athrú ar a 
gcuid leithdháiltí.  Féadfaidh scoil achomharc a dhéanamh áit a measann siad gur 
baineadh feidhm as sonraí próifíle atá mícheart, nó nach ndearnadh iad a ríomh i 
gceart.  (Cuid 9). 

 Ina theannta sin, is féidir le scoileanna méadú ar a leithdháileadh a lorg má 
iarrann siad athbhreithniú ón NCSE. 

 I gCuid 10, tugtar breac-chuntas ar an bpróiseas slánaithe a úsáidtear san 
athphróifíliú. 

 Tá treoir ar fáil chun tacú le scoileanna maidir lena leithdháileadh MOS a úsáid. 

 Beidh an NCSE ag tabhairt fógra do gach scoil maidir lena leithdháileadh MOS 
sna laethanta seo amach romhainn. 

 
 

 

 

2. Cuspóir agus cúlra an Chiorcláin seo 

 

Tá sé mar chuspóir ag an gCiorclán seo a chur in iúl do scoileanna go ndéanfar uasdátú ar 

na leithdháiltí i leith Múinteoirí Oideachais Speisialta le héifeacht ó mhí Mheán Fómhair 

2022.  Chomh maith leis sin, tugtar mionsonraí sa Chiorclán maidir leis na sonraí a 

úsáideadh chun leithdháiltí próifíle scoile a uasdátú ag an am seo.    

 

Dearadh an tsamhail maidir le múinteoirí oideachais speisialta a leithdháileadh chun 

acmhainní teagaisc a dháileadh go cothrom ar scoileanna, agus na riachtanais phróifílithe 

atá ag gach scoil á gcur san áireamh.   

 

Tháinig sé in ionad na samhla a bhí ann roimhe sin, ar measadh í a bheith éagothrom, a 

spreag lipéadú gan ghá a dhéanamh ar leanaí le riachtanais speisialta, ar measadh é a 

bheith ina fhreagra neamhbhalbh agus ina raibh diagnóis fhoirmiúil agus nós imeachta 

iarratais mar réamhchoinníoll chun rochtain a fháil ar acmhainní teagaisc.   

Bunaithe ar chomhairle maidir le polasaí a fuarthas ón gComhairle Náisiúnta um 

Oideachas Speisialta (NCSE), forbraíodh an tsamhail nua leithdháilte chun aghaidh a 

thabhairt ar na heasnaimh sin trí phróifíl a chruthú do gach scoil, ar próifíl í atá bunaithe ar 

riachtanais agus a thugann neamhspleáchas do scoileanna le gur féidir leo an bealach a 

n-úsáidfear na hacmhainní atá acu a chinneadh. 

 

Chun a áirithiú go bhfuil an tsamhail nua freagrúil, déantar í a athbhreithniú ar bhonn rialta 

chun athruithe ar rolluithe agus ar phróifíl scoileanna a léiriú. 

 

Ba cheart an Ciorclán a léamh i gcomhar leis na Treoirlínte le hAghaidh Iar-

Bhunscoileanna: Ag Tacú le Leanaí a bhfuil Riachtanais Speisialta Oideachais acu i 

Scoileanna Príomhshrutha, atá ar fáil ag:  

 

https://www.gov.ie/en/publication/56c43-supporting-pupils-and-students-with-special-

educational-needs-guidelines-for-schools/ 

 

https://ncse.ie/wp-

content/uploads/2022/04/Key_Actions_Supporting_Students_SEN_Post_Primary_Schools.

pdf 

 

Tugadh isteach samhail MOS in 2017.  Rinneadh uasdátú ar  an tsamhail don scoilbhliain 

2019/20 (Ciorclán 0014/2019 RO) agus bhí sé i gceist go mbeadh na leithdháiltí i bhfeidhm 

ar feadh dhá bhliain agus go dtarlódh an chéad uasdátú eile don scoilbhliain 2021/22.   

 

Mar sin féin, chun an cur isteach ar scoileanna a íoslaghdú le linn thréimhse Covid-19, 

d'aontaigh an tAire Oideachais agus an tAire Stáit don Oideachas Speisialta agus Cuimsiú 

gan athrú a dhéanamh ar leithdháiltí MOS do 2021/22 agus gheall siad go ndéanfaí na 

leithdháiltí a uasdátú don scoilbhliain 2022/23.  

 

Sa chiorclán seo, tugtar breac-chuntas ar na mionsonraí a bhaineann leis na leithdháiltí 

MOS uasdátaithe, a bhfuil fógra ina leith á eisiúint anois chuig scoileanna agus a mbeidh 

feidhm leo ó mhí Mheán Fómhair 2022.  

 

https://www.gov.ie/en/publication/56c43-supporting-pupils-and-students-with-special-educational-needs-guidelines-for-schools/
https://www.gov.ie/en/publication/56c43-supporting-pupils-and-students-with-special-educational-needs-guidelines-for-schools/
https://ncse.ie/wp-content/uploads/2022/04/Key_Actions_Supporting_Students_SEN_Post_Primary_Schools.pdf
https://ncse.ie/wp-content/uploads/2022/04/Key_Actions_Supporting_Students_SEN_Post_Primary_Schools.pdf
https://ncse.ie/wp-content/uploads/2022/04/Key_Actions_Supporting_Students_SEN_Post_Primary_Schools.pdf


4 

 

Eiseoidh an NCSE sonraí iomlána faoi leithdháileadh MOS do 2022/23 chuig scoileanna 

sna laethanta seo amach romhainn. 

 

3. An cuspóir atá leis an tSamhail Leithdháilte do Mhúinteoirí Oideachais Speisialta 

agus líon na bpost MOS 

Tá sé mar chuspóir ag an tsamhail leithdháilte do MOS an líon iomlán de phoist teagaisc a 

dháileadh idir scoileanna agus úsáid á baint as próifíl gach scoile ina gcuimsítear roinnt 

athróg nach mór iad a uasdátú ar bhonn rialta lena chinntiú go bhfuil an phróifíl cothrom le 

dáta agus go léiríonn sí riachtanais na scoile.   

 

Ceapadh na leithdháiltí ionas gur féidir le scoileanna tacaíocht teagaisc sa bhreis a sholáthar 

do dhaltaí a bhfuil riachtanais speisialta oideachais acu agus atá rollaithe i ranganna 

príomhshrutha de réir an leibhéil riachtanais atá acu. Tagann sé sin le príomhphrionsabal atá 

mar bhun le polasaí na Roinne maidir le tacaíocht a thabhairt do dhaltaí a bhfuil riachtanais 

speisialta oideachais acu, is é sin go bhfaigheadh na daltaí a bhfuil an leibhéal riachtanais is 

airde acu an leibhéal tacaíochta is airde. 

 

Faoin tsamhail sin, tá sé i gceist na ndéanfaí athbhreithniú ar leithdháiltí MOS gach dhá 

bhliain ar a laghad agus é bunaithe i dtús báire ar phróifílí scoile atá uasdátaithe. Nuair a 

bheidh an tsamhail i bhfeidhm go hiomlán, déanfar líon iomlán na bpost MOS atá ar fáil a 

dháileadh go hiomlán ar fud scoileanna agus ar an mbealach sin cinnteofar go bhfuil na 

hacmhainní atá ar fáil á leithdháileadh ar gach scoil ar bhonn riachtanas aitheanta.  Mar sin 

féin, tá an Roinn tiomanta d'fheidhmiú na samhla ar bhonn céimnithe agus grádaithe ionas 

go mbeidh am ag scoileanna iad féin a chur in oiriúint don chur chuige nua agus athrú ón 

tSamhail Leithdháilte Ginearálta a bhí in úsáid roimhe seo.   

 

Chun tacú le feidhmiú na samhla, le blianta beaga anuas, cuireadh acmhainní suntasacha 

sa bhreis ar fáil chun poist bhreise i dTeagasc Oideachais Speisialta a sholáthar do 

scoileanna. 

 

Tá méadú 40% san iomlán tagtha ar líon na múinteoirí oideachais speisialta atá ar fáil lena 

leithdháileadh ar scoileanna ó 2011 i leith, ó 9,740 in 2011. 

 

4. An Leithdháileadh i gCáinaisnéis 2022 

I gCáisaisnéis 2022, soláthraíodh 620 post MOS sa bhreis agus dá bharr sin is ionann agus 

14,385 líon iomlán na bpost MOS atá le leithdháileadh ar bhunscoileanna agus ar iar-

bhunscoileanna in 2022/23.  Déanfar an 620 post a úsáid mar seo a leanas: 

 

a) Tá 120 de na poist á gcur i leataobh chun freastal ar athbhreithnithe eisceachtúla 

a bheidh á ndéanamh ag an NCSE le linn na bliana.  Déanfar athbhreithniú i gcás 

go léiríonn scoil gur tháinig athrú suntasach ar a próifíl oideachais agus dá bharr 

sin go bhfuil tacaíocht MOS sa bhreis de dhíth uirthi. 

b) Tá 100 post MOS á n-úsáid chun aghaidh a thabhairt ar na riachtanais uathúla 

atá ag líon beag scoileanna nua agus scoileanna atá ag forbairt.  Is scoileanna 

iad sin atá ag forbairt go mear agus a bhfuil líon suntasach daltaí rollaithe acu le 

déanaí, ar daltaí iad a bhfuil riachtanais chasta acu. In éagmais athdháileadh 

iomlán ar na caillteanais agus ar na sochair go léir faoin tsamhail leithdháilte a 

thabharfadh aghaidh ar an gcás sin, teastaíonn leithdháileadh speisialta post 

chun aghaidh a thabhairt ar na cúinsí ar leith a bhaineann leo siúd. Tá na poist 

sin á leithdháileadh de réir na samhla. 

c) Tá an 400 post MOS eile á leithdháileadh ar fud scoileanna ar bhonn an leibhéil 

riachtanais a sainaithníodh faoi shamhail MOS. 

 

Tá na leithdháiltí MOS atá á gcur in iúl do scoileanna anois iomlán agus 

cuimsíonn siad b) agus c) thuas.  Is mar thoradh ar athbhreithniú a rinne an 

NCSE a tharlóidh aon choigeartú le linn scoilbhliain 2022/23. 

 

5. Leithdháiltí MOS 2022/ 2023 

 

Is ar an mbonn seo a leanas a dhéantar leithdháiltí MOS do 2022/23 a chinneadh: 

 

 Rinneadh próifílí scoile a uasdátú bunaithe ar na sonraí is déanaí atá ar fáil 

 Dáileadh 13,514 post MOS ar fud scoileanna ar bhonn na bpróifílí uasdátaithe 

 Ag teacht le tiomantas na Roinne do chur chuige céimnithe agus grádaithe maidir le 

leithdháileadh iomlán ar shochair agus ar chaillteanais faoin tsamhail, tá uasteorainn 

20% á cur ar shochair agus ar chaillteanais ar an mbealach céanna le 2019. 

 Déantar an 400 post nua a dháileadh ansin ar bhonn comhréireach ar fud na 

scoileanna sin ina bhfuil an tsamhail ag taispeáint go bhfuil gá le breis tacaíochta 

 Tá 100 post á ndáileadh ar fud na scoileanna nua agus na scoileanna atá ag forbairt 

i gcomhréir leis an tsamhail 

 

Sásaíonn an cur chuige sin gealltanais a rinneadh roimhe seo maidir le samhail MOS a 

fheidhmiú agus tugann sé aghaidh freisin ar an gcás a bhaineann le scoileanna nua agus 

scoileanna atá ag forbairt. 

 

6.  Próifílí Scoile 

Tá leithdháileadh múinteoirí oideachais speisialta breise do scoileanna príomhshrutha 

bunaithe ar phróifíl oideachais na scoile, agus tá dhá chomhpháirt sa phróifíl sin:  

 

 Comhpháirt bhonnlíne, a chuirtear ar fáil do gach scoil phríomhshrutha chun tacú le 

cuimsiú, cabhrú le deacrachtaí foghlama agus luath-idirghabháil, agus 

 

 Comhpháirt a bhaineann le próifíl oideachais na scoile, a chuireann san áireamh: 

 

- An líon scoláirí le riachtanais chasta atá ar rolla na scoile. 

- Riachtanais foghlama na scoláirí faoi mar a léiríonn torthaí na dtrialacha 

caighdeánaithe don litearthacht agus don uimhearthacht iad. 

- Comhthéacs sóisialta na scoile lena n-áirítear míbhuntáiste agus inscne. 

 

6.1 Bonnlíne 

Tá 20% d’iomlán na bpost MOS atá ar fáil á ndáileadh ar fud scoileanna ar bhonn a gcuid 

rolluithe ar an 30 Meán Fómhair 2021 faoi mar a tuairiscíodh iad ar PPOD, arb ionann iad 

agus na sonraí rollaithe is déanaí atá ar fáil. 

 

6.2 Próifíl Oideachais na Scoile. 

 An líon scoláirí le riachtanais chasta atá ar rolla na scoile. 

Cuirtear luach i bhfeidhm i gcás gach scoláire a áiríodh i gcatagóir an riachtanais chasta i do 

scoil.  Tá sé i gceist go gcuirfeadh an táscaire luacha maidir le riachtanais chasta tásc ar fáil 

ar dháileadh scoláirí atá ag aistriú ó bhunscoileanna chuig an earnáil iar-bhunscoile 

príomhshrutha agus go ndéanfaí é sin a aithint i bhforbairt phróifílí oideachais na scoileanna. 

Ar mhaithe leis an múnla a uasdátú in 2022, déantar na hiontrálaithe nua sna hiar-

bhunscoileanna a raibh Uaireanta Teagaisc Íosmhinicíochta (LITHanna) acu sa bhunscoil 

roimhe sin a shainaithint agus a áireamh mar na rolluithe nua sa ghrúpa iar-bhunscoile a 

bhfuil riachtanais chasta acu. 

 

Cuireann sé sin leanúnachas ar fáil laistigh den chóras, ar fud earnáil na bunscoile agus na 

hiar-bhunscoile, nó go dtí go mbeidh an catagóiriú nua ar riachtanais chasta tagtha go 

hiomlán in ionad na seansamhla a bhain le catagóiriú ísealmhinicíochta ar leibhéal na 

bunscoile. 

 

 

 

Is mar seo a leanas a bheidh luach nua an Riachtanais Chasta do gach scoil ó mhí 

Mheán Fómhair 2022 ar aghaidh:   

 

 Luach reatha na Riachtanas Casta do gach scoil  

 

 + Móide luach líon na scoláirí a bhfuil LITHanna acu sa séú rang sa bhunscoil i mí 

an Mheithimh 2021 meaitseáilte leis na hiarbhunscoileanna ar rollaigh na scoláirí 

sin iontu i mí Mheán Fómhair 2021. 

 

 -Lúide luachanna leithdháilte na n-acmhainní ísealmhinicíochta don líon scoláirí a 

bhí faoi mhíchumas ísealmhinicíochta agus a d’fhág an scoil i mí an Mheithimh 

2021 

 

 

 

Riachtanais Chasta atá ag teacht Chun Cinn 

 

Léiríonn breithniú ar na sonraí go bhfuil na riachtanais atá ag teacht chun cinn thar 

thréimhse na scoilbhliana, i gcás míchumas ísealmhinicíochta, ag teacht nach mór leis an 

gcion foriomlán de leithdháiltí ísealmhinicíochta a tugadh do scoileanna. 

 



8 

 

Cuirtear na leithdháiltí do Theagasc Oideachais Speisialta i scoileanna, lena n-áirítear próifíl 

bhonnlíne agus oideachais, ar fáil chun iomlán an riachtanais a bhaineann le teagasc 

oideachais speisialta sa scoil a shásamh, lena n-áirítear do scoláirí a bhfuil riachtanais acu, 

ar riachtanais iad atá ag teacht chun cinn, nó scoláirí atá ag aistriú chuig scoileanna le linn 

chúrsa na samhla. 

 

Meastar sna leithdháiltí foriomlána a chuirtear ar fáil do scoileanna go dtiocfaidh roinnt 

riachtanas chun cinn thar thréimhse na samhla.  Cuirtear acmhainní ar fáil do scoileanna 

chun soláthar a dhéanamh do riachtanais den sórt sin a thiocfaidh chun cinn, laistigh 

d’iomláine an leithdháilte. 

 

I gás go dtagann cúinsí speisialta chun cinn, sa mhéid agus go n-athraíonn próifíl scoile ar 

bhealach nach bhféadfaí a thuar, tá próiseas athbhreithnithe ar fáil chun é sin a bhreithniú 

agus na leithdháiltí i gcomhair scoileanna a choigeartú de réir mar is gá.  

 

 Litearthacht agus Uimhearthacht 

 

Baineadh úsáid as torthaí scrúdú an Teastais Shóisearaigh sa Bhéarla/Ghaeilge agus sa 

Mhatamaitic nuair a bhí an tsamhail leithdháilte á tabhairt isteach in 2017.  Is iad sonraí 

thorthaí an scrúdaithe sa Bhéarla/Ghaeilge agus sa Mhatamaitic na torthaí a léiríonn na 

scóir a baineadh amach sa litearthacht agus san uimhearthacht agus chuir an Foras 

Taighde ar Oideachas i bhfeidhm ar bhealach céimnithe iad chun luach a chruthú do 

gach scoil. 

 

De bhrí gur cuireadh as do Ghnáthscrúdú an Teastais Shóisearaigh de bharr Covid-19 in 

2020 agus 2021, níl sonraí scrúdaithe ar fáil do na blianta sin.  Dá réir sin, baineadh úsáid 

as meán na sonraí do na trí bliana is déanaí a bhfuil sonraí ar fáil ina leith i.e. 2017, 2018 

agus 2019 chun próifílí scoile a uasdátú do 2022.  Ní mheastar tionchar an mhodhnaithe 

seo ar phróifílí a bheith ábhartha. 

 

 An Comhthéacs Sóisialta: Míbhuntáiste 

Is iad na sonraí atá á n-úsáid chun comhpháirt na míbhuntáiste do phróifílí na scoile a 

uasdátú na sonraí céanna a úsáideadh don tSamhail Sainaitheanta maidir le 

Comhionannas Deiseanna a Sholáthar i Scoileanna (DEIS). 

Is iad na sonraí sin sonraí na Príomh-Oifige Staidrimh (CSO) i gCeantair Bheaga, mar a 

léirítear in Innéacs Díothachta Haase Pratschke (Innéacs HP).  

 

Is é an phríomhfhoinse sonraí d’iar-bhunscoileanna an Bunachar Sonraí ar Líne d’Iar-

Bhunscoileanna (PPOD).  sonraí de chuid na Príomh-Oifige Staidrimh (CSO) ón 

Daonáireamh Náisiúnta faoi mar atá léirithe in Innéacs HP Pobal do Cheantair Bheaga, ar 

modh é chun an rachmas nó an míbhuntáiste coibhneasta atá i gceantar geografach ar 

leith a thomhas.  

 

I measc na n-athróg a mbaintear feidhm astu chun an tInnéacs HP a chur le chéile, tá siad 

siúd a bhaineann le fás déimeagrafach, cóimheasa spleáchais, leibhéil oideachais, ráta na 

dtuismitheoirí aonair, róphlódú, aicme shóisialta agus rátaí gairme agus dífhostaíochta. 

Déantar na sonraí sin a chur le sonraí scoláirí, atá anaithnidithe agus comhiomlánaithe 

maidir le ceantair bheaga, chun eolas a sholáthar maidir le leibhéal coibhneasta an dian-

mhíbhuntáiste sa chohórt scoláirí i scoileanna ar leith. 

 

Tá úsáid an Innéacs HP i gcomhthéacs míbhuntáiste oideachais ag teacht leis an úsáid a 

bhaintear as i bpróiseas sainaitheanta DEIS agus leis an úsáid a bhaintear as ar fud réimse 

de Ranna agus de ghníomhaireachtaí Rialtais 

 

 An Comhthéacs Sóisialta: Inscne 

Cuirtear difreálaigh inscne san áireamh i samhail leithdháilte MOS trí ualú beag sa bhreis a 

thabhairt don inscne bunaithe ar an líon buachaillí atá ag freastal ar gach scoil.  Cuireadh é 

sin san áireamh sna próifílí do gach scoil de réir mar ba chuí.   

 

 Tacaíocht don Bhéarla mar Theanga Breise (EAL) 

 

Cuireann an tsamhail maidir le leithdháileadh do Theagasc Oideachais Speisialta 

leithdháileadh teagaisc bonnlíne ar fáil do gach scoil mar chúnamh do scoláirí a bhfuil 

deacrachtaí foghlama agus litearthachta acu, lena n-áirítear iad sin a thagann chun cinn 

mar thoradh ar riachtanais a bhaineann leis an mBéarla mar Theanga Bhreise (EAL). 

Dá bhrí sin, cuireann an leithdháileadh próifílithe do scoileanna riachtanais EAL i 

scoileanna san áireamh. 

 

 Leithdháiltí Breise do Scoileanna a bhfuil Bailiú Ard Daltaí iontu a dteastaíonn 

Tacaíocht Teanga Breise (EAL) uathu 

 

Féadfaidh scoileanna ina bhfuil líon suntasach de na scoláirí atá ar an rolla ina scoláirí a 

dteastaíonn tacaíocht teanga bhreise (EAL) uathu agus a bhfuil níos lú ná leibhéal 

inniúlachta B1 (Leibhéal 3) acu achomharc a dhéanamh leis an mBord Neamhspleách um 

Achomhairc do Mhúinteoirí Iar-bhunscoile chun breis acmhainní a fháil.  Tá na nósanna 

imeachta maidir le hachomharc a dhéanamh leagtha amach sna ciorcláin bhliantúla a 

bhaineann le soláthar foirne in iar-bhunscoileanna.   

 

7. An chéad uasdátú eile ar Phróifílí Scoile  

 

Beidh na leithdháiltí atá á ndéanamh do scoileanna i bhfeidhm ó mhí Mheán Fómhair 2022 

agus leanfaidh siad de bheith i bhfeidhm ar feadh dhá bhliain scoile i.e. 2022/23 agus 

2023/24. 

 

 

8. Iar-bhunscoileanna Táillí 

 

Nuair a tugadh isteach an tsamhail nua leithdháilte, choinnigh scoileanna táillí na 

leithdháiltí a bhí acu mar leithdháiltí a samhlacha próifílithe. 

 

Tá na leithdháiltí reatha do scoileanna táillí á gcoinneáil ag na leibhéil reatha do 2022/23.   

 

In imthosca inar féidir le scoileanna táillí a léiriú go bhfuil an líon scoláirí atá ar a gcuid rollaí 

a bhfuil riachtanais chasta acu a éilíonn cláir foghlama atá saincheaptha agus difreáilte, ar 

cláir iad a bhfuil difríochtaí suntasacha idir iad agus cláir a bpiaraí, cuid mhaith níos airde 

ná líon na bhfágálaithe atá faoi mhíchumas ísealmhinicíochta, féadfaidh scoileanna den 

sórt sin teagmháil a dhéanamh leis an NCSE.  

 

9. An Próiseas Achomhairc agus Athbhreithnithe  

Beidh an NCSE ag cur a gcuid leithdháiltí in iúl do scoileanna i bhfoirm litreach trína 

bhfoilsiú ar an suíomh gréasáin.  Leagfar amach sonraí maidir leis an bpróiseas 

athbhreithnithe/achomhairc mar chuid den fhógra sin agus déanfar iad a fhoilsiú ar 

shuíomh gréasáin an NCSE www.ncse.ie. 

 

Déanfar cúinsí ina measann scoileanna go ndearnadh a bpróifíl scoile a ríomh go 

hearráideach a bhreithniú san achomharc, agus úsáid á baint as na sonraí a leagtar amach 

sa chiorclán seo.  Féadfar achomharc a chur isteach chun go ndéanfaí athbhreithniú ar an 

bhfaisnéis a úsáideadh agus ar ríomh an leithdháilte.  

 

I gás go dtagann cúinsí speisialta chun cinn thar shaolré na samhla, sa mhéid agus go n-

athraíonn próifíl scoile ar bhealach nach bhféadfaí a thuar, tá próiseas athbhreithnithe eile ar 

fáil chun é sin a bhreithniú agus na leithdháiltí i gcomhair scoileanna a choigeartú de réir mar 

is gá.  

 

10. Slánú 

 

Do scoileanna a mbeidh leithdháileadh breise á fháil acu faoin bpróiseas leithdháilte, déanfar 

na leithdháiltí a shlánú go haonaid 2.5 uair an chloig, chun leithdháiltí do scoileanna a 

shimpliú.  

 

I gcás scoileanna a bhfuil laghdú á dhéanamh ar a leithdháileadh, déanfar an leithdháileadh 

a shlánú go dtí an 2.50 uair an chloig is gaire. 

 

Coimeádfaidh scoileanna nach bhfuil leithdháiltí coigeartaithe á bhfáil acu na leithdháiltí atá 

acu cheana féin. 

 

11. Líonadh na bPost 

Ba cheart poist Múinteoirí Oideachais Speisialta a líonadh de réir na socruithe foirne agus 

ath-imlonnaithe atá foilsithe agus a bheidh leagtha amach sa Sceideal don Soláthar Foirne 

in Iar-Bhunscoileanna don scoilbhliain 2022/23. 

. 

http://www.ncse.ie/

Féadfar rochtain a fháil ar an gciorclán seo ar shuíomh gréasáin na Roinne: 

https://www.gov.ie/en/circular/767cc-special-education-teaching-allocation-202223-post-primary/ 

 
 
 
Eddie Ward 
Príomhoifigeach  
An Rannóg Oideachais Speisialta 
 
8 Aibreán 2022 

